
হেমচন্দ্র-গ্রন্থাবলী





নব জলধর সলিল-বরণ
কিরণ ফুটিছে তায়;

লুটিতে লুটিতে ছুটিতে ছুটিতে
সৈকতে হিল্লোল ধায়;

তটে দেবালয়, জলে ঢেউ-খেলা,
রৌদ্র-খেলা তার সঙ্গে;

আনন্দে নিরখি নয়ন বিস্ফারি
দেখি সে কতই রঙ্গে।

দেখি মনোহর নদীর উপর
সেতু বিরচিত আছে,

যুগল যুগল পরাণী সেখানে
দাঁড়ায়ে তাহার কাছে।

দেবালয় যত কত যে সুন্দর,
অসাধ্য বর্ণন তার;

উচ্চে বেদধ্বনি প্রতি দেবালয়ে,
শুনে সুখ দেবতার।

সদা শঙ্খ ঘণ্টা সুমঙ্গল ধ্বনি
হয় মন্ত্র উচ্চারণ:

চন্দন-চচ্চিত কুসুমের ঘ্রাণে
প্রফুল্লিত করে মন;

স্তব স্তোত্র পাঠ জয় জয় নাদ
সর্ব্বত্র উঠে গম্ভীর;

বিধাতার নাম ভক্ত-কণ্ঠ-স্রুত
রোমাঞ্চ করে শরীর।

হয় নিত্য নিত্য গীত বাদ্য ধ্বনি
কত মত মহোৎসব,

নিয়ত সেখানে ধ্বনিত কেবল
সুখদ আনন্দ-রব।

সহাস্য বদন প্রাণী কত জন
প্রতি দেবালয়-দ্বারে

